
Ó beir mo dhúthracht go dúthaigh Duibhneach,

’S í tír mo rúin í, atá dlúth lem’ chroí-se,

Dúthaigh m’óige ’gus fód mo shinsear,

Mo ghrá go deo í is a glóire draíochtúil.

Mo ghrá dá sléibhte sna néalta in airde,

Barr Chnoc Bréanainn gur naofa a cháil-sean,

Binn ós Gaoith is na síonta á tnáitheadh,

Is Dún Conraoi thoir do cloíodh le Bláthnaid.

Tabhair mo ghrá-sa do Shráid an Daingin,

Do Chuan Fionntrá is Cuan Ard na Caithne,

Do Chom an Áir is Gleann álainn Gealt thoir,

Mo chumha go brách gan mé ar fán ’measc san.

B’aoibhinn domhsa go hóg nuair bhíos ann.

I mBaile an Ghóilín ar bord na taoid’ ann,

Ag éisteacht ceol um neoin ’sna coillte,

’Ge lon is smólaigh, a gcór do b’aoibhinn.

Dá mbeinnse ansúd thiar is subhach a mhairfinn,

Ar fhaichí drúchta ag siúl gach maidin,

Ag caint ’s ag comhrá le comharsain chneasta,

Is luí fén bhfód ann fé dheoidh ’na bhfarradh.

